	ՀԻՄՆԱՎՈՐՈՒՄ

Հայաստանի Հանրապետության կենսաբանական, քիմիական և ճառագայթային անվտանգության ապահովման ռազմավարության իրականացման 

միջոցառումների ծրագիրը հաստատելու մասին Հայաստանի Հանրապետության կառավարության որոշման նախագծի

	1.
	Ընթացիկ իրավիճակը և իրավական ակտի ընդունման անհրաժեշտությունը

	
	Առողջապահության համաշխարհային կազմակերպության տվյալներով տարեկան միլիոնավոր մարդիկ հիվանդանում կամ մահանում են տարաբնույթ հիվանդություններից և թունավորումներից՝ պայմանավորված կենսաբանական վտանգավոր գործոններով: Դրանց թվում են ՄԻԱՎ/ՁԻԱՀ-ը, բազմադեղորայքակայուն տուբերկուլյոզը, ծանր, սուր շնչառական համախտանիշը, թռչնագրիպը, H1N1 տիպի գրիպը, նոր H7N9 տիպի գրիպի լոգոտիպով հարուցված դեպքերը, Էբոլայի և Մարբուրգի տենդերը, պրիոնային հիվանդությունները, Կորոնավիրուսի մերձավորարևելյան շնչառական համախտանիշը (MERSCoV), թունավորումները, տեղաճարակային կամ համաճարակային ներուժով օժտված վարակիչ հիվանդությունները, քիմիական վտանգավոր նյութերը (մարտական և արդյունաբերական), ճառագայթման աղբյուրները, որոնք, անկախ դրանց ծագման բնույթից, բնական տարածման կամ կանխամտածված կիրառման արդյունքում լուրջ սպառնալիք են մարդկանց կյանքի և հասարակության բնականոն գործունեության համար ու կարող են էականորեն խաթարել երկրի սոցիալ-տնտեսական զարգացումը:   
Հայաստանի բնակլիմայական պայմանները նպաստավոր են բնական օջախային և տարափոխիկ հիվանդությունների առումով, քանի որ առկա են դրանց հարուցիչների և դրանք տարածող կենդանի օրգանիզմների կենսագործունեության համար նպաստավոր կենսապայմանները:

Հանրապետության տարածքի առանձին հատվածներ բնական օջախ են տարբեր վտանգավոր վարակների՝ ժանտախտի. սիբիրախտի, լեպտոսպիրոզի, էրիզիպելոիդի համար, ինչպես նաև տեղաճարակային են՝ կատաղության, բրուցելոզի, և մի շարք այլ վարակիչ հիվանդությունների տեսանկյունից:
Քիմիական նյութերի գործածության տարբեր փուլերում (արտադրություն, պահեստավորում, հաշվառում, արտահանում/ներմուծում, փաթեթավորում, պիտակավորում,օգտագործում) հնարավոր խաթարումներն կարող են անբարենպաստ ներգործություն ունենալ մարդու առողջության և շրջակա միջավայրի վրա:

Հանրային առողջության համար քիմիական վտանգավոր աղբյուր է հանդիսանում շրջակա միջավայրի աղտոտումը քիմիական նյութերով, այդ թվում՝ ծանր մետաղներով: Դրանց աղտոտման հիմնական աղբյուրներն են՝ հանքարդյունաբերության, շինարարական և քիմիական նյութերի արտադրության, էներգետիկական արդյունաբերության ձեռնարկությունները, ժամկետնանց թունաքիմիկատների պահեստները և գերեզմանոցները, պոչամբարները, կենցաղային աղբավայրերը, արտանետումները, ինչպես նաև Հայաստանի Հանրապետության տարածքում առկա քիմիապես վտանգավոր օբյեկտները (թվով 22 քիմիական վտանգավոր օբյեկտ 2016թ.-ի դրությամբ), խորհրդային տարիներից մնացած տարաբնույթ  քիմիական, այդ թվում՝ թունավոր և խիստ թունավոր նյութերի առկայությունը, որոնք գտնվում են չաշխատող և պատշաճ վերահսկողության չենթարկվող ձեռնարկություններում և քիմիական լաբորատորիաներում:
Հայաստանի Հանրապետության տարածքում առկա են նաև խորհրդային տարիներից մնացած նախկին <<Հայգյուղքիմիա>> արտադրական միավորման հիմնականում քանդված կամ կիսաքանդ պահեստային շինություններ, որոնցում մնացել են ժամկետանց թունաքիմիկատներ:

Հայաստանի Հանրապետությունում ճառագայթային անվտանգության խնդիրները հիմնականում առնչվում են Հայկական ատոմային էլեկտրակայանի գործունեությանը, որի շահագործման ժամկետն երկարացվել է մինչև 2026 թվականը, այնուհետև նախատեսվում է կառուցել նոր ատոմային էլեկտրակայան:
Համապատասխան գործունեություն է իրականացվում շահագործումից հանված և ռադիոակտիվ աղբյուրներ պարունակող սարքերի ու ռադիոիզոտոպային  աղբյուրների հաշվառման ուղղությամբ:

	2.
	Կարգավորման նպատակը և բնույթը

	
	Ռազմավարության հիմնական նպատակն է կատարելագործել և ամրապնդել կենսաբանական, քիմիական և ճառագայթային անվտանգության ապահովման համակարգը՝ ներքին և արտաքին սպառնալիքներին և մարտահրավերներին դիմակայելու, ինչպես նաև մարդու, բնակչության, շրջակա միջավայրի էկոհամակարգի վրա կենսաբանական, քիմիական և ճառագայթային սպառնալիքների ազդեցության ռիսկերը նվազեցնելու համար:

	3.
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է Հայաստանի Հանրապետության արտակարգ իրավիճակների և առողջապահության նախարարությունների կողմից:

	4.
	Ակնկալվող արդյունքը

	
	Կենսաբանական, քիմիական և ճառագայթային անվտանգության կառավարման համակարգի կատարելագործման ու ամրապնդման Հայաստանի Հանրապետության տարածքում կենսաբանական, քիմիական և ճառագայթային անվտանգության ապահովման կայուն մեխանիզմների ձևավորման համար: 


	ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին

	
	Սույն նախագծի ընդունումը, Հայաստանի Հանրապետության այլ իրավական ակտերում փոփոխություններ և լրացումներ կատարելու անհրաժեշտություն չի առաջացնում:

	ՏԵՂԵԿԱՆՔ
Պետական բյուջեում կամ տեղական ինքնակառավարման մարմինների բյուջեների վրա ազդեցության

	
	Սույն որոշման նախագծի ընդունումը Հայաստանի Հանրապետության պետական բյուջեում լրացուցիչ ծախսեր չի առաջացնում: 


ՀՀ ԱՐՏԱԿԱՐԳ ԻՐԱՎԻՃԱԿՆԵՐԻ

